
Shridhara Stotram

શ્રીધરસ્તોત્રમ્

સ્વાત્મધ્યાનપરાયણં શ્રુતિધનં વેદાન્તગમ્યં ગુરું
નિઃશ્રેયસ્વરદં સદાશુભકરં સદ્યસ્તપોભાસ્વરમ્ ।

શાન્તિશ્રીસહિતં સુખાલયલયં સાનન્દવક્ત્રપ્રભં
સેવે સદ્ગુરુશ્રીધરં યતિવરં ભક્તાન્તરસ્થં વિભુમ્॥ ૧॥

ધર્મગ્લાનિહરં ધિયાવિકસિતં સચ્ચિત્સુખાલમ્બનં
આત્માનન્દપરં સુધાવિલસિતં દિવ્યપ્રભાવેષ્ટિતમ્ ।

વિદ્યાવેદરતં સદા વિહસિતં ચિત્તપ્રશાન્તિપ્રદં
સેવે સદ્ગુરુશ્રીધરં યતિવરં ભક્તાન્તરસ્થં વિભુમ્॥ ૨॥

બ્રહ્મજ્ઞાનવિકાશકં પ્રમુદિતં વિજ્ઞાનયોગસ્થિતં
શાબ્દે જ્ઞાનપરે પ્રવીણમકલં સર્વાર્થસિદ્ધિપ્રદમ્ ।

શ્રદ્ધાસાધનતઃ સુલભ્યમમલં સદ્ધર્મસંસ્થાપકં
સેવે સદ્ગુરુશ્રીધરં યતિવરં ભક્તાન્તરસ્થં વિભુમ્॥ ૩॥

દ્વન્દ્વાતીતપદ સમાહિતમતિં  ફુલ્લારવિન્દાનનં
બ્રહ્માવિષ્ણુમહેશશક્રદિવિજૈર્યત્પાદપઙ્કેરુહમ્ ।

સમ્યગ્પૂજિતમગ્રતઃ સહજતો યઃ સર્વદા નિશ્ચલઃ
સેવે સદ્ગુરુશ્રીધરં યતિવરં ભક્તાન્તરસ્થં વિભુમ્॥ ૪॥

સત્યજ્ઞાનમનન્તમદ્વયમિદં વાક્યાર્થતો લક્ષ્યિતં
અધ્યાત્મસ્મૃતિસારકલ્પિતમિદં શ્રીવિગ્રહં તત્ત્વતઃ ।

ચિત્તં યસ્ય કૃપાર્દ્રસાન્દ્રસરલં કૈવલ્યનિષ્ઠાન્વિતં
સેવે સદ્ગુરુશ્રીધરં યતિવરં ભક્તાન્તરસ્થં વિભુમ્॥ ૫॥

પ્રજ્ઞાનોત્કટમેધસાવિલસિતં સંન્યાસયોગાદ્વર
પીડાર્તોદ્ધરણં વરાભયકરં લીલાવતારં પ્રભુમ્ ।

દીનત્રાણકરં સ્પૃહાવિરહિતં જ્યોતિઃસ્વરૂપં પરં
સેવે સદ્ગુરુશ્રીધરં યતિવરં ભક્તાન્તરસ્થં વિભુમ્॥ ૬॥

શ્રીધરસ્તોત્રમ્

ભક્તાન્તઃકરણાબ્ધિસૌમ્યશશિનં કારુણ્યરત્નાકરં
સત્યસ્વર્ગતલે સુખામૃતઘટં ચિદ્રત્નચિન્તામણિમ્ ।

યઃ સઙ્કલ્પતરુઃ સદાસુફલિતો બ્રહ્મૈક્યતાકામધુક્
સેવે સદ્ગુરુશ્રીધરં યતિવરં ભક્તાન્તરસ્થં વિભુમ્॥ ૭॥

સંસારામ્બુધિતારકં સુરનુતં તત્ત્વાર્થસંવેદિતં
તત્ત્વજ્ઞાનગતં પ્રબોધગદિતં સન્માર્ગમોક્ષપ્રદમ્ ।

શિષ્યાભીષ્ટકરં પ્રસન્નવદનં સ્નેહાઙ્કિતં સુન્દરં
સેવે સદ્ગુરુશ્રીધરં યતિવરં ભક્તાન્તરસ્થં વિભુમ્॥ ૮॥

યઃ શ્રીસદ્ગુરુસંસ્તુતિં  યદિપઠેન્નિષ્કામતો ભક્તિમાન્
સઃ શાન્તિં  પ્રલભેત્પરામવિચલાં સત્યં ચ નો સંશયઃ ।

ચિત્તં નિર્વિષયં   સ્થિરં હ્યવિકલં કૃત્વા  પઠેદ્યઃ શુચિઃ
સન્તોષામૃતવારિધૌ હ્યવિરતમ્મગ્નો ભવેત્સઃ પુમાન્॥ ૯॥

(શ્રીધરસન્દેશઃ શ્રાવણ ૧૮૮૭)

ઇતિ શ્રી પૃથ્વીરાજ ભાલેરાવ અથવા સુવ્રતવિરચિતં
શ્રીધરસ્તોત્રં સમ્પૂર્ણમ્ ।

